
Төрөппүккэ психолог сүбэтэ
 

· Эн оҕоҥ –айылҕа саамай кэтэһиилээх, сыаналаах бэлэҕэ. 
· Оҕоҥ эн дьоллооххун, олох кэрэтиттэн үөрэргин көрөн оннук олоххо дьулуһарын ситис.  Ханнык да 

түгэҥҥэ оҕоҕун атын (ситиһиилээх) оҕону кытта тэҥнээмэ. 
· Оҕоҥ кыра да ситиһиитигэр болҕомтолоох буол. Кыра да хайҕабыл оҕону кынаттыырын умнума.  

Оҕоҥ итэҕэстэрин таба көрө үөрэн уонна кэмигэр ону туората сатаа. 
· Оҕоҥ  туохтан  эрэ  куттанар,  сэрэхэчийэр  буоллаҕына  болҕомтоҕо  ыл.  Оҕо  куттанара  уопсай 

сайдыытын атахтыыр. 
· Оҕоҥ «сатаабаппын, ыарахан, миэхэ табыллыбат» диэн этэрин өйдөөн истэр буол. Хас биирдии киһи 

син биир туохха эрэ талааннаах буоларын оҕоҕор өйдөт, киһи сатыырын кини эмиэ сатыахтааҕын  
санат. 

· Оҕо бэйэтинэн буоларын умнума. 
· Оҕо бэйэтэ быһаарыныы ылынарын бопсума.  
· Оҕо бэйэтин алҕастарын ыраҥалаан көрөрүн ситис. 
· Оҕоҕор эрэллээх доҕор буол.
· Оҕоҥ ханнык хайысхаҕа мөлтөҕүн, ханнык хайысхаҕа күүстээҕин билэн, күүстээх өрүтүн сайыннар.
· Оҕоҕор эрэн. Бэйэ бэйэҕэ хардарыта эрэллээх сыһыан-ситиһии төрдө.
· Оҕоҕун дьиэ кэргэн быһаарсар улахан боппуруостарыгар кыттыһыннар.

 

Төрөппүт бастакы сыала-соруга оҕону олордубакка элбэхтик аралдьытан оонньотуохтаах, элбэхтик 
кэпсэтиэхтээх.  Оҕо  элбэхтик  оонньоотоҕуна,  сүүрдэҕинэ-көттөҕүнэ  иэйиитэ(эмоцията)  сайдар  ону 
кытары доруобуйата тупсар. Төрөппүт бэйэтэ дьиэтээҕи дьонугар, оҕолоругар кыракый остуоруйа айан 
оонньотуон сөп. Холобур, оҕо интэриэһин тардан төрөппүт ”Арай биирдэ...” диэн остуоруйаны саҕалыан 
сөп. Бу оонньууга хас биирдии дьиэ чилиэннэригэр кыыллардаах карточка түҥэтиллэр. Бэйэ-бэйэлэригэр 
карточкаларын  көрдөрбөттөр.  Кэпсээнньит  кэпсээн  иһэр,  ким  ханнык  персонаж  буолбутунан 
мимикатынан, хамсанан, кыылы үтүктэн көрдөрүөхтээх. 

Төрөппүт,  бастатан туран,  оҕотугар истиҥ доҕор,  эйэҕэс сүбэһит буолуохтаах.  «Биһиги бииргэ 
толкуйдуохха,  бииргэ  быһаарыахха,  инникитин  аны  хатылыахпыт  суоҕа»  диэн  тыллары  туттартан 
кыбыстымаҥ.

Оҕо бэйэтин ис туругун сатаан салайынар, бэйэтин араас иэйиитин биллэрэригэр кыана туттар 
буолуохтаах. Бу –төрөппүт ирдэбилэ.

Оҕоҕо доҕор, өйөбүл буолуу-төрөппүт эбээһинэһэ буолар. Ону олох умнумаҥ диэн сүбэлиибин.

Уһуйаан саастаах оҕолор саастарынан уларыйыылара.
***

2-3 саастаах оҕолор.
 
Ийэ, аҕа тапталыгар уйдара сылдьыбыт 2-3 саастаах оҕолор төрөппүттэриттэн тэйэр диэни билбэккэ сылдьан, 

уһуйаан киэҥ эйгэтигэр баар буола түһэллэр.
Биллэн турар кып кыра дьон уһуйаан эйгэтигэр кэлиилэрин ыарырҕаталлар, аан бастаан төрөппүтэ суох хаһан да 

көрбөтөх оҕолорун, баспытааталларын, үлэһиттэрин кытта алтыһыылара үгүс күчүмэҕэйдэри үөскэтэллэр. Ол гынан 
баран,  бу  бириэмэҕэ  төрөппүт  дьиэтигэр  уһуйаан  режимин  тутуһуннаран  оҕотун  үөрэппит  буоллаҕына  оҕо 
түргэнник уһуйаан эйгэтигэр киирэр.

2-3 саастаах  оҕолор сүрдээх эмоциональнайдар, элбэххэ аралдьыйаллар, наар хамсыы-мөхсө сылдьаллар, 
элбэҕи интэриэһиргииллэр. Ол интэриэһиргээбит малларын-салларын айахтарыгар, кулгаахтарыгар, муннуларыгар 
уган быһаарыахтарын (чувствуйдууллар) сөп. Кыыһырдахтарына оҕону ытыран (тиистэринэн) да киирсиэхтэрин 



сөп.  Бу кэмҥэ оҕону наар буойа-бобо сылдьыбакка, сөптөөх сыһыан олохтонуохтаах. Ол курдук хамсаныылаах 
оонньуулары, остуол оонньууларын тэрийии, остуоруйа истии, хартыынаны кэпсэтии, сахалыы мультиктары 

көрдөрүү буолар.
2-3  саастаах  оҕону  кытта  улахан  киһини  кытта  кэпсэтэр  курдук  кэпсэтиэхтээхпит,  кыра  оҕолуу  саҥарыа 

суохтаахпыт. Бу сааһыттан оҕо саҥата, толкуйдуур дьоҕура сыыйа сайдан, эбиллэн иһэр кэмэ буолар.
Бу кэмҥэ оҕоҕо  тарбахтарынан кырааскалыырга, кумахха оонньуулар, кумааҕыны быһан аппликация, быаҕа 

бөдөҥ  оҕуруо  уонна  да  араас  бэйэлэрин  саастарыгар  сөптөөх  оонньуулары  оонньотуохтаахпыт.  Ону  тэҥэ  3 
сааһыттан  оҕо  «Мин»,  «Мин  бэйэм»  диирэ  элбиир,  ол  эбэтэр  кризистиир   бириэмэтэ,  бу  кэмҥэ  уһуйааҥҥа 
сылдьыыларын саҕалыыр буоланнар, оҕолор элбэхтик хаппырыыстыыллар, ытыыллар, кыыһыраллар. Төрөппүт, 
баспытаатал этэрин төттөрү оҥоруохтарын сөп. Төрөппүт оҕотун бу бириэмэҕэ төһө кыалларынан мөхпөккө, тулуйа 
сатыахтаах. Сыыйа 4 сааһын туолуута оҕо уоскуйар.
                                                                                                 ***

4-5 саастаах оҕолор. 
Оҕо бу сааһыгар былчыҥнара,  уҥуохтара түргэнник улаатар.  Ол иһин сүүрүүлэрэ-көтүүлэрэ элбиир, түргэн 

буолаллар.  Ол  гынан  баран  наһаа  элбэхтик  хамсанар  буоланнар  түргэнник  сылайаллар,  өр,  уһуннук  утуйар 
буолаллар. Бу кэмҥэ оҕо саҥарар саппааһа элбиир, тугу көрбүтүн-истибитин барытын кэпсиир буолар. Ол иһин 
төрөппүт элбэхтик кэпсэтиэхтээх. Бу кэмҥэ сорох төрөппүт оҕо кэпсиириттэн куотунан, оҕону сотовай ситимҥэ 
эбэтэр телевизорга олордон кэбиһэр идэлээх. Бу маннык түгэҥҥэ оҕо төрөппүтүгэр эрэммэт буолуон сөп, эбэтэр оҕо 
саҥарар саппааһа аҕыйыыр, оҕо саҥарар тыла бытааран, сатаан саҥарбат буолан хаалыан сөп. Ону тэҥэ, оҕолор бу 
саастарыгар айар дьоҕурдара сайдар, ол курдук ырыа, үҥкүү, спорт уонна да атын талааннара арыллыахтарын сөп. 
Бу  бириэмэҕэ  төрөппүт,  иитээччи  оҕо  талаанын  сөпкө  көрөн  сайыннаран  биэрдэхтэринэ  оҕо  инникитин  олус 
талааннаах киһи буолан тахсыан сөп. 

 
***

5-6 саастаах оҕолор
Бу кэмҥэ оҕолор толкуйдуур дьоҕурдара сайдар. Ол курдук, оҕо хараҕынан, кулгааҕынан уонна этинэн-хаанынан 

чувствуйдуур буолар. Оҕо саҥарар саҥата чуолкайданар, этиини, тылы сөпкө толкуйдаан саҥарар буолар. Араас 
көрүҥнээх  оонньуулартан өйгө тутар дьоҕура сайдыбытынан барар. 5-6 саастаах оҕо оҕону кытта биир интэриэстээх 
буолуулара элбиир, ол иһин уопсай тылы түргэнник булан бодоруһан, доҕордоһон уһуннук оонньууллар. Оҕолор бу 
саастарыгар элбэх толкуйдатыылаах оонньуулары оонньуохтаахтар. (математическай, логическай, дидактическай), 
ол курдук лего, дуобат, пазл уонна да атыттар. Оҕону кытта төрөппүт бу  саастарыгар элбэхтик тэҥҥэ оонньоһон, 
оҕоҕо сүбэ-ама буолан, билбэтин быһааран биэрдэҕинэ, оҕо толкуйдуур дьоҕура сайда сылдьар буолан түргэнник 
ылынар буолаллар.
Билиҥҥи сайдыылаах үйэҕэ олохпут тэтимэ олус түргэн эрээри, сыл аайы доруобуйатыгар араас кыһалҕалаах оҕолор 
элбээн иһэллэр. Онон биһиги сорукпут, оҕолорбутун ийэ иһиттэн доруобай буолалларыгар кыһаныахтаахпыт. Оҕо 
төрөөт да  элбэх болҕомтону эрэйэр,  кини түргэнник сайдарыгар,  доруобай буоларыгар сөптөөх усулуобуйаны 
тэрийиэхтээхпит. Бастакытынан күннээҕи режими сөпкө тутуһуу. Режими тутуһа үөрэммит оҕо детсакка кэллэҕинэ 
адаптацияны чэпчэкитик аһарар. Онтон режими тутуһа үөрэммэтэх оҕо детсакка кэлэн режимҥэ элбэх мэһэйдэри 
көрсөр. Холобура: ытыыр, коллективка кыайан үөрэммэккэ эрэйдэнэр, устунан чаастатык ыалдьар, детсакка кэлиэн 
баҕарбат буолар. Ону төрөппүттэр оҕобут детсакка кэлиэн баҕарбат, чаастатык ыалдьар буолла дии саныыллар. 
Дьиҥэр төрөппүт оҕотун эрдэ режимҥэ үөрэппэтэҕиттэн буолар. Режимҥэ үөрэммит оҕо кэнники бириэмэтин сөпкө 
көрүнэр  буолар.  Режими  тутуһуннарарга  өрөбүл  диэн  суох  буолуохтаах.  Сорох  төрөппүттэр  бэйэлэрин 
режимнэринэн оҕолорун сырытыннараллар,  ол олох сыыһа.  Режимэ кэһиллибит оҕо өй-санаа,  эт-хаан өттүнэн 
тэҥнээхтэриттэн хаалар, саҥарар саҥата хойут сайдар, ньиэрбинэй систиэмэтэ кэһиллэр. Оҕо режимигэр элбэхтик 
салгыҥҥа сылдьан эти-хааны эрчийэр хамсаныылаах оонньуулар, араас дьарыктар, үлэлии үөрэнэр, бэйэни көрүнэр 
сатабыллар киирэллэр. 

Оҕо  сааһыгар  сөп  түбэһэр  дьарыктары  ыытар  ордук,  бэйэтин  сааһыгар  сөп  түбэспэт  ыарахан  сорудахтаах 
дьарыктары ыытар туһалыахтааҕар буортулуон сөп. 

Оҕону кытта төһө бириэмэ дьарыктаныахха сөбүй? Үс саастарыгар дылы оҕолорго күҥҥэ биирдэ 10 мүн дьарыгы 
ыытар ордук. Түөрт саастаах оҕоҕо 15 мүн дылы уһатабыт. Биэс саастаах оҕоҕо 20 мүн күҥҥэ иккитэ дьарыктанар. 
Алта саастаах оҕоҕо 25 мүн күҥҥэ үстэ дьарыктанар. Оҕо туругуттан, баҕатыттан көрөн кыра уларыйыы тахсыан 
сөп. 

Ол  гынан  баран  күн  устата,  иллэҥ  кэмҥитигэр  оҕону  оонньуу  нөҥүө  сайыннараргытын  умнумаҥ.  Онон 
оҕолоргутун кытта элбэхтик оонньооҥ, кэпсэтиҥ, бодоруһуҥ. Оҕолоргут сайдыыта бэйэҕит кыһамньыгытыттан 
сатабылгытыттан улахан тутулуктааҕын умнумаҥ. 
 


